
Útgreining til ummæli til fíggjarnevndina av fíggjarlógaruppskotinum fyri 2006

Landsstýrismaðurin í almanna- og heilsumálum hevur eftir áheitan frá Fíggjarnevndini avgjørt at gera viðmerkingar til nøkur av punktunum, sum trivnaðarnevndin umrøður í sínum ummæli til fíggjarnevndina av fíggjarlógaruppskotinum viðvíkjandi § 8.

11.1.08  Almanna- og heilsumálaráðið (Rakstrarjáttan)

Nevndin metir ikki, at grundgevingin fyri at fáa fleiri fólk í ráðið er nøktandi. Nevndin sær ikki tann neyðuga tørvin, sum ráðið tosar um, nú tá barnaverndarøkið er lagt út til kommunurnar. 
Viðmerking:

Tað, sum er óbroytt á barnaverndarøkinum er, at landsstýrismaðurin hevur yvirskipaða eftirlitið, og ger lógir og kunngerðir innan økið. Tað sum er broytt er, at Almannastovan, sambært nýggju barnaverndarlógini ikki longur hevur tað útinnandi eftirlitið, og tí verður eftirlitsuppgávan hjá landsstýrismanninum munandi størri.

Eisini metir nevndin, at samanblanding er á KT-økinum millum  ráðið og  sjúkrahúsini. Nevndin saknar eina betri samskipan av hesum øki og heitir á fíggjarnevndini um at hyggja nærri eftir hesum.
Viðmerking:

Landsstýrismaðurin metir ikki, at tað kann sleppast heilt undan, at KT-økið ímillum ráðið og sjúkrahúsini eru knýtt at hvørjum øðrum. 

Strembað verður eftir, at alt, sum við fyrimuni kann samskipast av ráðnum, tað verði seg størri verkætlanir, millumkervið, størri innkeyp og avtalur við veitarar, verður samskipað í ráðnum.

Hinvegin er tað upp til stovnarnar at avgera, hvussu arbeiðsgongdirnar við KT skulu skipast á sjálvum stovninum. 

Sum dømi kann nevnast, at Almanna- og heilsumálaráðið stendur fyri verkætlanini talgild heilsuskipan. Almanna- og heilsumálaráðið stendur fyri sentrala partinum av skipanini og undirstøðukervinum út til sjúkrahúsini. Tað sum hinvegin er innanfyri sjúkrahúsveggirnar er upp til sjúkrahúsini at skipa, hóast ein ávísur samanhangur er ímillum hesar partar. Tó kann spennið verða ógvuliga vítt frá, um sjúkrahúsini velja at koyra THS við núverandi tali av teldum, ella teir velja at hava eina teldu til hvørja song ella hvørt starvsfólk ella onkustaðni mitt ímillum. Hetta er tengt at hvørjar arbeiðsgongdir sjúkrahúsini velja og hvørjar avmarkingar sjúkrahúsini hava at halda seg innanfyri. Vit kunnu siga, at Almanna- og heilsumálaráðið í hesum føri hevur valt at skapa karmarnar, meðan stovnarnir sjálvir avgera, hvussu teir útfylla hesar.

Sentralar KT-verkætlanir, sum umfata bæði sjúkrahúsverkið, primersektorin og partvíst almannaverkið, verða í høvuðsheitum stýrdar av ráðnum, har allir stovnar eru umboðaðir í stýrsibólkunum t.d. Talgilda heilsuskipanin og vaktplanskipanin. Aðrar skipanir verða stýrdar av sjúkrahúsunum, men um hesar viðvíkja øllum sjúkrahúsverkinum verða tær yvirskipað stýrdar av stýrisbólkum, sum eru umboðaðir av øllum sjúkrahúsleiðslunum, sum talgilding av røntgen, talgilding av laboratorii o.s.fr.

Út yvir at nýggjar KT-skipanir verða nýttar sum grundgeving fyri umbøn um játtan, so eru eisini krøvini um KT-trygd ein stór avbjóðing fyri stovnarnar. Hetta krevur nógv av bæði umsitingar-ligum førleika og –orku og peningi. Stovnarnir hava í flestu førum tíðarfreist til september komandi ár at fáa KT-trygdina uppá pláss. Um hetta við trygdini varð uppá pláss, høvdu umbønir um játtan við grundgeving í sentralu skipanunum mangan verið minni.

AHR hevur ásannað, at KT-økið er og verður eitt alt meira komplekst økið at umsita, jú meir tengdir stovnarnir verða at hesum. Almanna- og heilsumálaráðið hevur tí í 2005 tikið stig til at skipa hetta betur við at seta ein KT-leiðara, sum skal samskipa hetta økið.

Annars metir nevndin, at játtanin til ráðið ikki eigur at økjast.

Viðmerking:

Landsstýrismaðurin tekur ikki undir við hesum sjónamiði.

Landsstýrismaðurin hevur biðið um játtan til tveir fulltrúar at arbeiða við at gera nýggja forsorgarlóg. Forsorgarlógin er avoldað og stórur tørvur er á at fáa eina nýggja forsorgarlóg. Arbeiðið við at tilevna nýggja forsorgarlóg byrjaði undir undanfarnu samgongu, men arbeiðið steðgaði tíanverri upp vegna vantandi starvsfólkaorku. Tá varð játtan sett av til arbeiðið, men í sambandi við skerjingar til fíggjarlógina fyri 2005 (ráðið skuldi spara 10% av lønarútreiðslunum), varð henda játtan spard burtur.  

Landsstýrismaðurin ætlar at skipa arbeiðið soleiðis, at arbeitt verður við einum parti av forsorgarlógini í senn. Fyri at tað skal gerast møguligt at gera broytingar/betringar, má økið lýsast til fulnar, og hetta krevur eitt stórt útgreiningararbeiði.  
Almannaøkið gerst ikki minni við tíðini, heldur tvørturímóti. Skulu verandi starvsfólk í Almanna- og heilsumálaráðnum enn einaferð seta tíð av til eitt stórt lógarverk, so hevur tað við sær, at aðrar átrokandi uppgávur ikki verða loystar. Harumframt er forsorgarlógin meira umfatandi enn barnaverndarlógin. 

11.1.10 Almanna- og heilsumálaráðið (løgur)

Trivnaðarnevndin mælir til, at hendan konto verður strikað. Ráðið eigur eins og allir stovnar undir økinum at fíggja sítt viðlíkahald undir 11.1.18. 
Viðmerking:

Vísandi til svar til Trivnaðarnevndina varð henda høvuðskonta til Almanna- og heilsumálaráðið upprættað í sambandi við, at Almanna- og heilsumálaráðið flutti í henda bygningin. Tá vóru stórar umvælingar gjørdar á bygningin. Lekin í Almanna- og heilsumálaráðnum er ikki ein nýggjur trupulleiki, hesin trupulleikin hevur verið til staðar, síðani flutt varð í bygningin, og tí verður mett, at hetta er ein partur av samlaða løgukostnaðinum, og ikki vanligt viðlíkahald.

11.1.18 Viðlíkahald (Rakstrarjáttan)

Nevndin metir ikki, at tað er rætt, at Landssjúkrahúsið fær pengar av hesi konto. Landssjúkrahúsið hevur eina íløgu/umbyggingarkonto upp á 33 mió. kr. Fær stovnurin eisini pengar av hesari konto, so er ógjørligt at fylgja við, hvat brúkt verður. Annars hevur Landssjúkrahúsið neyðuga fakliga vitan til sjálvt at gera av, hvussu viðlíkahaldspengar best skulu nýtast. 
Nevndin heldur, at játtanin kann verða tann sama sum í 2005, tó at Landssjúkrahúsið verður tikið út av hesi konto. 

​
Viðmerking:

Játtanin til hesa høvuðskontuna er upprunaliga íkomin soleiðis, at tað á fíggjarlógini fyri 2001 vórðu fluttar íalt 6.815 tkr. frá Landssjúkrahúsinum, Suðuroyar sjúkrahúsi, Klaksvíkar sjúkrahúsi, Føroya barnaheimi, Serforsorgini og Eldrarøktini. Hesir stovnar hava hvørt ár fingið játtað ta upphædd, sum upprunaliga varð flutt frá teimum til hesa høvuðskontu, við einstøkum undantøkum. Tí verður mett, at Almanna- og heilsumálaráðnum ikki bara kann raðfesta av hesi játtan til aðrar stovnar.

Almanna- og heilsumálaráðið hevur ikki ta neyðugu fakligu vitanina, til at taka støðu til, hvar størsti tørvurin er fyri viðlíkahaldi innan stovnar undir § 8 almanna- og heilsumál. 

Landsstýrismaðurin hevur fleiri ferðir víst á hetta. Millum annað á landsstýrisfundum, men avtalað er á landsstýrisfundi, at Løgmansskrivstovan og Vinnumálaráðið skulu koma við einum uppskotið til ein leist fyri, hvussu hetta framyvir skal umsitast.  

Samlað veksur viðlíkahaldið við 1,5 mió kr., tá er játtanin til umvælingina á Almanna- og heilsumálaráðnum ikki íroknað. Størsti parturin er orsakað av Alv-skúlanum við 1.140 tkr.  Til hetta kann upplýsast, at longu í 2002 varð upplýst frá Landsverkið, at vindeyguni á skúlanum høvdu tørv á umvælingum. Einki er tó gjørt við hetta málið síðani. Í byrjanini av 2005 ger ALV-skúlin aftur vart við, at støðan er heilt vánalig og akutt. Okkurt bleiv so akutt, at ALV-skúlin mátti fara undir tað beinanvegin. Landsverk upplýsir Almanna- og heilsumálaráðið um, í mars mánaði í ár, at ein partur av einum veggi er rotin, takið skal tættast og øll vindeygu útskiftast. Landsverk hevur latið eina meting av prísinum og mælt til, at hetta verður gjørt í 2006. Almanna- og heilsumálaráðið metir ikki, at Almanna- og heilsumálaráðnum kann gera annað enn at fylgja ráðnum frá Landsverkið, tí Landsverk er sakkunnleikin á hesum økið og ynskt verður ikki at standa í somu hættisliga støðu, sum man var í fyrr í ár. 

Til umvælingar á húsunum hjá Deildini fyri arbeiðs- og almannaheilsu verður biðið um 200 tkr. Játtanin til viðlíkahald á Landssjúkrahúsinum varð minkað á fíggjarlógini fyri 2005 men er hækkað aftur á uppskotinum fyri 2006. Játtanin til Suðuroyar sjúkrahús varð hækkað á fíggjarlógini fyri 2005 men er lækkað aftur á fíggjarlógini fyri 2006. Sí annars hjálagda skriv frá Landssjúkrahúsinum til Almanna- og heilsumálaráðið, dagfest 17. november 2005 viðvíkjandi viðlíkahaldi.
20.1.04  Upplýsing og ráðgeving (Rakstrarjáttan)

Kontoin veksur við 200.000 kr., sum er tikið av játtanini til Almanna- og heilsumálaráðið. Hetta eigur at síggjast afur á játtanini til Almanna- og heilsumálaráðið. 
Viðmerking:

Hetta kann síggjast aftur á játtanini til Almanna- og heilsumálaráðið, undirkonta 30. Trivnaðarkanninar er niðurløgd, og játtanin er flutt til Fyribyrgingarráðið.

20.2.04 Kommunulæknaskipanin

Nevndin vísir á, at Norðoyggjar ikki eru við í uppskotinum um nýggja vaktarskipan fyri kommunulæknar, og setir spurnartekin við hví. Nevndin heldur, at nýggj vaktarskipan fyri kommunulæknar eigur at koma til politiska viðgerð.

Viðmerking:  

Høvuðsorsøkin til, at Norðoyggjar ikki eru við er, at Vaktarskipanarnevndin mælti til, at læknarnir í læknadøminum skuldi fáa møguleika til at velja, hvørt teir vildu vera innanfyri ella uttanfyri. Teir valdu at vera uttanfyri, og tí helt Vaktarskipanarnevndin tað ikki vera ráðiligt, at áleggja teimum at vera við í skipanini.
 

Landsstýrismaðurin bíðar eftir einum samlaðum tilmæli um vaktarskipanina. Eftir at neyðuga meirjáttanin til vaktarskipanina varð strikað av fíggjarlógaruppskotinum, varð hetta arbeiðið raðfest eitt sindur lægri, enn áðrenn. Tá tilmælið er latið landsstýrismanninum tekur hann støðu til, hvussu málið skal koma til politiska viðgerð.

20.2.08 Apotek

Nevndin metir, at her eru ógreið viðurskifti, sum nevndin heitir á fíggjarnevndina at hyggja nærri eftir. 
Viðmerking:  

Sí frágreinðingar, sum áður eru latin Trivnaðarnevndini og Fíggjarnevndini.

20.2.11 Ílegusavnið

Nevndin minnur á, at ætlanin var, at hesin stovnur eigur at kunna fíggja sínar egnu útreiðslur. 
Viðmerking:

Vísandi til viðmerkingar um fíggjarligar avleiðingar av lógini, verður mett at neyðugt verður við umleið 8,5 mió kr. sum minstamark á játtanini fyri at fáa gongd á virksemið. Eftir umleið einum ári, tá neyðugu skráirnar o.s.fr. eru stovnsettar, er ætlanin, at virksemið skal fíggjast við inntøkum frá verkætlanum, ið væntandi verða settar í gongd. Sostatt er ætlanin, at Ílegusavnið, tá verkætlanirnar byrja at kasta pening av sær, ikki skal fáa pening úr landskassanum, men einans verða fíggjað við inntøkum frá granskingarfyritøkum og granskingarstovnum.

20.3.04 Landssjúkrahúsið

Nevndin vísir á tær viðmerkingar, sum landsstýrismaðurin gav fíggjarnevndini í sambandi við umsókn um eykajáttan í vár, og heitir á fíggjarnevndinai um at hava hetta fyri eyga. 

20.3.20 Serviðgerð uttanlands

Játtanin hækkar sera nógv. Nevndin heitir á fíggjarnevndina um at kanna hesa hækking nærri. Somuleiðis heldur nevndin, at fíggjarnevndin eigur at umhugsa, um kontoin eigur at leggjast undir Landssjúkrahúsið, so ábyrgd og avgerðir kunnu fylgjast betur. 
Konto 21.1.04 Almannastovan (Rakstrarj)

Viðvíkjandi KT er eisini ynski fáa Almannastovuni um at fáa munandi hægri upphæddir. Trivnaðarnevndin ásannar, at man ynskir nógvan pening til fleiri kontoir á fíggjarlógini til KT, og saknar eina samskipan á økinum fyri at fáa eina heildarmynd av KT-útreiðslum og -skipanum, herundir eisini KT-trygd. Trivnaðarnevndin ivast eisini í, um hetta er í samsvari við samskipanarætlanina á KT-økinum hjá landsstýrinum. Trivnaðarnevndin heitir á fíggjarnevndina um at kanna hetta økið nærri. 

Viðmerking:

Almannastovan er farin í holt við grundleggjandi arbeiði til eina verklagslóg fyri KT-skipanir. Hetta arbeiðið er ikki liðugt enn, men ein verkætlanarbólkur arbeiðir í hesum døgum við einari forkanning har økið verður tørvsmett og kravfest. Hetta arbeiðið verður grundarlagið undir einari verklagslóg fyri KT-skipanir á Almannastovuni. Eingin upphædd er sett av til hetta arbeiði enn. Henda upphædd verður ásett, tá forkanningin og verklagslógin eru lidnar.

1,5 mió kr. eru lagdar inn í játtanina til Almannastovuna og er tað til KT-trygd. Hetta er millum annað fyri at kunna fylgja krøvunum í lógini um viðgerð av persónsupplýsingum. Landsstýrismaðurin hevur havt málið til ummælis hjá Vinnumálaráðnum fyri at kanna, um hetta var fevnt av felags KT-arbeiðinum hjá Landsstýrinum. Tað var tað ikki.

Trivnaðarnevndin staðfestir, at landsstýrið ynskir, at játtanin til Almannastovuna skal hækka við 2 mió. kr. Almannastovan hevur havt uppgávur innan barnaverndarøkið, sum nú eru fluttar til kommunurnar at umstia. Trivnaðarnevndin dugir ikki at síggja aftur hesa sparing, heldur sær trivnaðarnevndin ynski um meirjáttan til sama økið. 

Viðmerking:

Almannastovan sparir umleið 2½ starvsfólk ella 779 tkr. Lagt er upp til, at starvsfólkini arbeiða til og við januar mánað í 2006 við at handa málini til kommunurnar.

Talvan niðanfyri vísur broytingina í lønarútreiðslunum hjá Almannastovuni fyri 2006:

	Lønar útreiðslur í 2005
	Tkr. 24.652

	Barnaforsorg til kommunur
	Tkr.   – 779

	KT-trygd
	Tkr.      900

	Eftirlit av stovnum
	Tkr.      300

	Lønarútreiðslur tilsamans 2006
	Tkr. 25.073


Viðvíkjandi KT-trygd skal vart gerast við, at í alt er biðið um 1,5 mió kr. til endamálið, av hesum eru 900 tkr. til løn.

Viðvíkjandi eftirliti av stovnum skal viðmerkjast, at Almanna- og heilsumálaráðið hevur skotið upp at flyta ta yvirskipaðu umsitingina av stovnum til børn sambært barnaverndarlógini og forsorgarlógini til Almannastovuna. Í hesum liggur, at Almannastovan vil hava ta fakligu og játtanarligu ábyrgdina av hesum stovnum: 

· Føroya Barnaheimi
· Rókini
· Slóðini
· Reiðrinum
· Serdagstovninum
Í hesum liggur eisini eitt fakligt eftirlit við stovnunum, sum ikki hevur verið áður. Samstundis fær Almannastovan ábyrgdina av nýggja rakstrarstaðnum ”stuðlar til børn”. Landsstýrismaðurin hevur tað yvirskipaða eftirlitið við nevndu stovnum umframt eftirlitið við, at ásetingarnar í barnaverndarlógini verða hildnar. 
Umframt lønarútreiðslurnar í talvuni, verða eisini lønarútreiðslur til umsitingin av høvuðsbarna-verndarnevndini, sum fer at liggja undir Almannastovuni. Hetta verður gjørt, tí mett verður, at hetta fer at roynast væl og tí at hendan loysnin kostar minni enn at skipa nevndina sum ein sjálvstøðugan stovn. Ætlanin er at seta ein løgfrøðing og eitt fakfólk ella møguliga tvey fakfólk í niðursettari tíð til uppgávuna.

Trivnaðarnevndin heitir í fíggjarnevndina um at hyggja nærri eftir hesi konto.  

21.1.08 Alv-skúlin (Rakstrarj.)
Landsstýrismaðurin hevur upp á fyrispurning svarað, at hesin skúlin verður, eins og aðrir skúlar, fluttur til landsstýrismannin í mentamálum at umsita. Trivnaðarnevndin er av teirri áskoðan, at øll útbúgving eigur at liggja undir sama ráði.

21.3.01 Barnavernd
Sambært svarinum, sum trivnaðarnevndin hevur fingið frá landsstýrismanninum, er talið av børnum, sum antin eru í skúla ella til fosturs uttanlands, er hækkandi. Trivnaðarnevndin heldur hetta vera eina gongd, sum er verd at hyggja nærri at. 

Viðmerking:

Almannastovan hevur sent neyvari tøl viðvíkjandi hesum, sum ikki vóru tøk, tá Almanna- og heilsumálaráðið svaraði Trivnaðarnevndini:

Børn, sum vera send uttanlands:

	 
	 
	 
	 
	 
	Higartil

	 
	2001
	2002
	2003
	2004
	2005

	Almannastovan
	8
	8
	9
	13
	11

	Tórshavnar kommuna
	10
	6
	5
	6
	6

	Klaksvíkar kommuna
	1
	3
	4
	3
	4

	Tilsamans
	19
	17
	18
	22
	21


21.3.04 Barnapeningur, veittur í forskoti (Lógarbundin j.) 

Trivnaðarnevndin vísir til spurning og svar frá landsstýrismanninum. Nevndin ger vart við, at fíggjarlógaruppskotið fyrisetur eina lógarbroyting, og at lógin ikki er løgd fyri Løgtingið enn.  

Viðmerking:

Lógin verður ikki løgd fyri Løgtingið.

21.3.05 Stuðul til uppihaldspening (Lógarbundin játtan)

Í mun til árini 2002 til 2004 metir trivnaðarnevndin, at útrokningargrundarlagið fyri 2006 er sett ov høgt. 

Viðmerking:

Almannastovan hevur gjørt nýggjar metingar av teimum lógarbundnu útreiðslunum og hevur gjørt vart við, at metingin nú er eitt sindur lægri enn tann, sum er nýtt sum grundarlag fyri FLU2006.

Viðvíkjandi ætlanini at minka stuðulin til 40 % av útgoldnu upphæddini krevst lógarbroyting. Trivnaðarnevndin setir spurnartekin við, um tað er politiskt avklárað. 
Viðmerking:

Lógin verður ikki løgd fyri Løgtingið. Mælt verður til at broyta játtanina sambært  broytingaruppskotinum.

21.3.12 Heilsufrøðiskipanin (Rakstrarj.)

Trivnaðarnevndin er sera ivasom um grundgevingarnar fyri, at játtanin til hesa konto skal hækka. 

Viðmerking:

Heilsufrøðisskipanin hevur seinastu árini nýtt meira til rakstur enn ásett var í játtanini. Sjálvt um roynt hevur verið at tálma útreiðslunum, verður játtanin mett at verða ov lítil. Heilsusystraskipanin kann taka hond um trupulleikar, so tíðliga sum møguligt hjá børnunum. Tí vil tað verða sera óheppið at skerja virksemið. Landsstýrismaðurin kann tí bara mæla til, at játtanin verður hækkað, soleiðis sum skotið er upp.

21.4.01 Dagpeningaskipanin (Lógarbundin j)
Tað er eitt fall í útgjaldinum í dagpeningunum frá 2003 til 2004, og trivnaðarnevndin ivast í, um tað fer at verða ein hækking í útreiðslunum til sjúkradagpening í 2006. 

Viðmerking:

Almannastovan er varug við eina hækking í dagpengaútreiðslunum, sum er grundarlag fyri metingini. Útreiðslan til dagpeningaskipanina lækkar frá 2003 til 2004. Men tað er sannlíkt, at hon veksur frá 2004 til 2005. Tølini fyri fyrsta hálvár 2005 samanborin við sama tíðarskeið í fjør vísa ein vøkstur á 15,1%. Í løtuni rindar Almannastovan umleið 1.000 tkr. um vikuna, og tí væntar Almannastovan, at útreiðslan í 2005 kemur uppá tkr. 52.684.

Generelt er talið av umsóknum hægri og líkt er til, at sjúkrameldingarnar eru longri. Í metingini er hædd tikin fyri vaksandi talinum av umsóknum. 

 

Fyri at áleggja arbeiðsgevaranum at gjalda fyri 3. fráverudag krevst lógarbroyting. Trivnaðarnevndin setir spurnartekin við, um tað er politiskt avklárað. 

Viðmerking:

Lógin verður ikki løgd fyri Løgtingið. Mælt verður til at broyta játtanina sambært  broytingaruppskotinum.

21.6.01 Serforsorg (Rakstrarj.)
Trivnaðarnevndin heldur, at henda játtan hækkar nógv, serliga sæð í mun til árini frammanundan. Nevndin vísir til svarið frá landsstýrismanninum og heitir á fíggjarnevndina um at hyggja nærri eftir hesi konto. 

Viðmerking:

Í FLU 2006 er játtanin hækkað soleiðis:

	Undirkonta
	J2005
	Munur
	Æ2006
	Frágreiðing

	20. Serforsorg
	79.273
	936

500
	80.709
	Vantandi inntøkur

Tilboð til autistar

	21. Stovnsuppihald í Danmark
	18.596
	1.000

50
	19.646
	Broyting í viðurskiftum hjá brúkarum

Eftirlit

	22. Endurgjald  av pensjónum
	1.287
	
	1.287
	

	23. Ferðaútreiðslur
	50
	
	50
	

	24. Viðbót
	200
	
	200
	

	26. Deildin fyri sinnisveik
	13.971
	1.000

300

200
	15.471
	Nýggj sambýli, ið lata upp í 2006

Sambýli í Sandavági, fult virksemi

Kvøldvakt til eitt sambýli

	27. Heim fyri heilaskadd
	3.919
	
	3.919
	


Viðvíkjandi 21. stovnsuppihald skal gerast vart við, at søkt varð um at fáa útreiðsluna játtaða í eykajáttanini fyri november 2005. (Hetta er ikki gingið á møti)
21.6.04 Eldrarøkt (Rakstrarj.)

Vísandi til skriv frá Ellis- og Avlamisheiminum í Vágum (hjálagt sum skjal) sæst, at tað er møguleiki fyri at fáa 2 røktarheimspláss afturat. 
Trivnaðarnevndin heitir á fíggjarnevndina um at kanna, um møguligt er at finna rakstrarjáttan til hesi pláss. 

Viðmerking:

Ellisheimið í Vágum hevur skotið upp at gera eitt búrúm afturat. Hetta krevur, at ein partur av viðlíkahaldsjáttanini hjá eldrarøktini verður nýttur til hetta endamál, umframt at játtan til rakstur verður sett av til hetta. Landsstýrismaðurin hevur raðfest, at hetta verður viðgjørt saman við øllum nýggjum umsóknum í fyrstu ársfjórðingi í 2006. 

Heimarøkt

Landsstýrið skjýtur upp, at játtanin til heimarøkt lækkar frá 109 til 103 mió. kr. Trivnaðrnevndin setir spurnartekin við hesa lækking og heldur, at hetta økið eigur at raðfestast hægri. Fíggjarnevndin verður biðin um at kanna møguleikarnar fyri hesum.
Viðmerking: 

Størsti parturin av lækkingini stavar frá, at tá ið eitt røktarheimspláss letur upp verða i miðal 10 tímar spardir um vikuna, innan heimarøktina. Royndirnar vísa tó, at tað er ivasamt, um hetta er veruleiki. Tað eru ikki altíð tey, ið hava flest tímar, sum fáa pláss.

Játtanin til heimarøktina er samansett soleiðis:

	Játtanin 2005 (netto)
	105.986

	Sparing Heimarøktin (upplating av røktarheimum)
	-4.050

	Meirsparing av kunngerð heimarøkt
	-400

	Flutt til Meginskrivstovuna
	-200

	Uppskúling liðug 
	-2.250

	Nýggj skipan til egingjald 
	550

	Flyting til heilsufrøðisskipanin 
	-140

	Broytt dagsprís Eiði
	730

	Æ 2006
	100.226


21.6.08 Meginskrivstovan fyri eldri og brekað (Rakstrarj.)
Trivnaðarnevndin vísir á, at henda játtanin hækkar við 650.000 kr. Nevndin setir spurnartekin við, um rætt er at hækka umsitingarútreiðslurnar. 

Viðmerking:

Sum greitt frá í svarinum til Trivnaðarnevndina, er játtanin hækkað við 100 tkr. til eftirløn hjá leiðaranum fyri Serforsorgina. Orsøkin er, at fyrrverandi leiðarin var tænastumaður, og eftirløn hansara var tí ikki íroknað í játtanina. Núverandi leiðarin er sáttmálasettur og løntur eftir øðrum sáttmála. Harumframt eru 100 tkr. settar av til leiðaran fyri eldrarøktina, tí tað hevur víst seg, at hetta starvið er flokkað hægri, enn játtan er sett av til.

Fyri at styrkja umsitingina eru 450 tkr tiknar frá 8.21.6.04. Eldrarøkt. til at seta eitt starvsfólk, tí landsstýrismaðurin metir, at tað er neyðugt at styrkja umsitingina av hesum øki fyri at fáa eina betri stýring og tænastu. Hetta økið er vaksið nógv tey seinastu árini, og tað krevur eina sterka leiðslu og sterka umsiting at fá eitt so stórt øki til at virka. Tí verður í hesum føri mælt til, at flytingin fer fram í samsvari við fíggjarlógaruppskotinum. 

21.6.10 Ansingarsamsýning (Lógarbundin j.)
Trivnaðarnevndin vísir til viðmerkingarnar frá nevndini í fjør. Eisini vísir nevndin til svar frá landsstýrismanninum, har landsstýrismaðurin sigur, at “Skal skipanin við ansingarløn broytast, er neyðugt at gera eina málsgjøgnumgongd á læknafakligum grundalagi til tess at fáa eina haldgóða mynd av, hvussu skipanin virkar í mun til bústovnaøkið hjá eldrarøktini.” Nevndin heldur, at slík málsgjøgnumgongd eigur at verða raðfest, so støða kann takast til málið. 

21.6.16 Eldrasambýli (Løguj.)

Trivnaðarnevndin vísir á, at heitið á kontoini er skeivt. Settar eru 15 mió. kr. av, men lógargrundarlag er ikki aftan fyri hesa játtan. Landsstýrismaðurin hevur boðað frá, at hann hevur í umbúnað at leggja eina verklagslóg fyri Løgtingið. 

Viðmerking:

Eitt lógaruppskot er lagt fyri Løgtingið.

21.6.20 Føroya Blindastovnur (Rakstrarj.)
Landið fíggjar bæði rakstur og rentur og avdráttir á stovninum. Restskuldin er 11.080.000 kr. har lánsgjaldið í 2006 er 1.240.000 kr. Trivnaðarnevndin heitir á fíggjarnevndina um at kanna, um umfígging/avvikling av láninum kann loysa seg. 
Viðmerking:

Málið er ikki kannað, men landsstýrismaðurin í almanna- og heilsumálum ætlar at taka tað upp við Blindastovnin.

Við tað at lán er útgoldið, er 1 mió. kr minnið til rentur og avdráttir komandi ár, sostatt er rakstrarjáttanin til henda stovn hækkað við 500.000 kr. Trivnaðrnevndin eftirlýsir eini tørvsmeting av júst hesi hækking. 

Viðmerking:

Stýrið fyri Føroya Blindastovn ætlar, at stovnurin í størri mun skal virka um alt landið, eitt nú í samstarvi við økisterapiina, við vitjanum heima og á arbeiðsplássinum hjá blindum og sjónveikum, so hesi gerast sjálvbjargin í teirra egna umhvørvi.

21.7.01 Vanlig forsorg (Lógarbundin j.)
Víst verður til spurningar og svar frá landsstýrismanninum. Nevndin heldur ikki, at svarið er nøktandi, og heitir á fíggjarnevndina um at kanna hetta nærri. Serliga undirpunkt 01, 04 05, 06 og 07 krevja eina nærri gjøgnumgongd, áðrenn játtað verður. Fyri trivnaðarnevndina tykist hetta sum, at summar av hesum kontum vaksa ókontrollerað. Nevndin heldur tí, at her eiga at verða gjørdar nærri reglur/kunngerðir fyri útgjaldi frá hesum kontum. Trivnaðarnevndin trýr ikki, at loysnin bara liggur í at gera nýggja forsorgarlóg, men metir, at tað hevur bráðskund at orða kunngerðir til at ítøkiliggera heimildirnar í verandi forsorgarlóg. 
Ymiskar almannaveitingar

Játtanin til tær almannaveitingar, sum verða ásettar og javnaðar eftir løgtingslóg um áseting og javning av almannaveitingum, samsvarar ikki við lógargrundarlagið. Tí krevst lógarbroyting. 

Viðmerking:

Lógin verður ikki løgd fyri Løgtingið. Mælt verður til at broyta játtanirnar sambært  broytingaruppskotinum.

Nevnd viðvíkjandi øktum kvinnuleikluti í politikki

Trivnaðarnevndin ger vart við, at Løgtingið tann 20. oktober 2005 samtykti at seta nevnd at arbeiða fyri øktum kvinnuleikluti í politikki. Tær 150.000 kr., sum skuldu setast av til arbeiðið, eru ikki at síggja á fíggjarlógaruppskotinum. 

Viðmerking:

Á fundi í trivnaðarnevnd Løgtingsins hin 5. oktober 2005 greiddi landsstýrismaðurin frá orsøkini til, at upphæddin á 150.000 kr. til nevndina viðvíkjandi øktum kvinnuleikluti í politikki ikki var sett á fíggjarlógaruppskotið. Landsstýrismaðurin greiddi frá, at uppskotið ikki enn var samtykt (Løgtingið samtykti uppskotið 20. oktober 2005), og av somu orsøk varð tað hildið at vera rættast ikki at seta upphæddina á fíggjarlógaruppskotið. Landsstýrismaðurin kunnaði trivnaðarnevndina um, at samtykti Løgtingið uppskotið til samtyktar, so fór hann at fáa upphæddina til nevndina við á broytingaruppskotið til fíggjarlógaruppskotið fyri 2006.

Almanna- og heilsumálaráðið, 21. november 2005

Hans Pauli Strøm

landsstýrismaður

                                                                 /

Eva H. Bennicke

                                                                                                            ráðgevi
� Ætlaðar húsaleiguhækkingar, sum ikki verða settar í verk.

